
ABSTRAK 

Artikel ini adalah kertas konsep yang menjelaskan tentang kepentingan pendidikan dalam membentuk dan 

mempengaruhi ketamadunan sesebuah bangsa dan negara. Gejala sosial dan keruntuhan akhlak yang berlaku 

berpunca daripada kerapuhan iman, didikan agama yang kurang dari keluarga, pengaruh rakan sebaya dan 
faktor persekitaran masyarakat. Pendidikan terbahagi kepada tiga iaitu pendidikan secara formal, informal dan 

non-formal. Pendidikan yang berkualiti adalah pendidikan yang berlandaskan Al-Quran dan Al-Sunnah. 

Pendidikan penting dalam membentuk dan melahirkan individu yang berakhlak tinggi melalui pendekatan 

nilai-nilai dari perspektif risalah nur dalam era masyarakat 5.0 yang terbentuk dengan budaya teknologi yang 

tinggi. Para pendidik, ibu bapa, masyarakat muslim dan bukan muslim perlulah berganding bahu menanamkan 

nilai-nilai yang baik dari karya risalah nur ke dalam budaya kita ke arah masa depan yang lebih baik untuk 

keamanan global. Selain itu, program-program pengajian secara formal, in-formal dan non-formal perlu 

ditingkatkan dalam memupuk pendidikan nilai kepada masyarakat 5.0. 

Kata kunci: Gejala Sosial, Risalah Nur, Pendidikan, Nilai 

ABSTRACT 

This article is a concept paper that explains the importance of education in shaping and influencing the 

civilization of a nation and country. The social symptoms and moral decay that occur are due to the fragility 

of faith, lack of religious upbringing from the family, the influence of peers and environmental factors of 

society. Education is divided into three, namely formal, informal and non-formal education. Quality education 

is education based on Al-Quran and Al-Sunnah. Education is important in shaping and producing high moral 

individuals through a values approach from the perspective of nur risalah in the era of 5.0 society formed with 

a high technology culture. Educators, parents, Muslims and non-Muslims need to work together to instill the 

good values of the work of risalah nur into our culture towards a better future for global security. In addition, 

formal, in-formal and non-formal study programs need to be enhanced in inculcating value education to society 

5.0. 

Keywords: Social Problem, Risalah Nur, Education, Values 

PENGENALAN 

Pendidikan penting dalam mencerminkan ketamadunan dan kualiti sesebuah negara di dunia. Dalam era 

masyarakat 5.0 yang terbentuk dengan Revolusi Industri 4.0 (IR4.0), kepentingan ini semakin perlu diambil 

berat. Tanpa pendidikan, mundurlah sesebuah negara itu. Menurut Rosseni (2021), masyarakat 5.0 ialah 

masyarakat pintar yang memberi penekanan integrasi teknologi pintar dan manusia. Masyarakat ini dikenali 

sebagai “mesin yang berjiwa” (Nuruddin, 2020) yang memberi penekanan kepada teknologi dan manusia 

berasaskan kepada teras-teras yang dikaitkan dengan Revolusi Industri 4.0. Masyarakat 5.0 ini  dicetuskan di 

negara Jepun.  Masyarakat 5.0 menggambarkan generasi ke-5 mengikut aliran masyarakat dalam sejarah dunia 

berdasarkan kronologi yang bermula daripada masyarakat pemburu atau hunting society (Society 1.0), diikuti 

dengan masyarakat pertanian atau agrarian society (Society 2.0), masyarakat industri atau industrial society 

(Society 3.0), masyarakat informasi atau information society (Society 4.0) dan seterusnya Masyarakat 5.0 yang 

menciptakan layanan, nilai-nilai dan cara baharu dalam kehidupan.  Secara khususnya, Masyarakat 5.0 

(Society 5.0) iaitu sebuah masyarakat yang boleh menguasai kehidupan di kedua-dua alam iaitu di alam siber 

dan di alam nyata. Masyarakat 5.0 ini dapat menganalisis dan mensintesis maklumat yang dihasilkan daripada 

teknologi revolusi ke-4 dalam pelbagai bentuk yang mengatasi kemampuan manusia yang akan memberi 

impak besar kepada industri dan masyarakat. Justeru, masyarakat perlu dipersiapkan bagi menghadapi 

kelajuan dan perubahan pesat yang dibawa oleh Revolusi Industri 4.0 ini. Sebelum ini tumpuan kita hanya 

kepada Revolusi Industri 4.0 atau lebih tepat lagi memberi tumpuan kepada teknologi tersebut.  

Industrial Revolution 4.0 mewakili gabungan sistem siber-fizikal, Internet of Things (IoT) dan sistem 

yang akan mewujudkan pekerjaan baru yang mungkin tidak relevan dengan kerjaya semasa (Yunos & Din, 

2019). Pada tahun 2011, dunia mula memasuki gelombang revolusi industri ke-4. Ia bermula di negara-negara 

maju. Dalam era industri 4.0 ini teknologi, komputer dan automasi bekerja dalam sebuah kaedah yang baru.  

Mesin, peranti, sensor dan manusia berkomunikasi antara satu sama lain. Pelbagai masalah yang terlalu sukar 

kini dapat diselesaikan dengan teknologi baru menggunakan automasi, analisis dan data gadang, simulasi dan 

integrasi sistem.  Malah teknologi baharu ini bukan sahaja dapat membantu menyelesaikan masalah yang 

dahulunya sangat sukar tetapi ia juga dapat membantu membuat ramalan sebelum sesuatu masalah atau 

musibah berlaku.  Dengan teknologi baharu ini juga komputer boleh mengajarkan dirinya sendiri 

menggunakan bahasa mesin yang mana proses ini disebut sebagai Machine Learning di mana mesin belajar 

sehingga memperoleh kepintaran. Malah, Industrial Revolution 4.0 juga mengubah kerja masa depan dan 

membantu menyeimbangkan pendapatan dan pengagihan pendapatan yang akan mengurangkan ketaksamaan 

ekonomi (Yunos & Din, 2019). Kejayaan Revolusi Industri 4.0 dan Masyarakat 5.0 perlu seiring agar 

pembangunan yang dikecapi bersifat menyeluruh bagi membina masyarakat madani dan sejahtera (Rosseni, 

2021).  Menurut Dewan Bahasa dan Pustaka Edisi Keempat, masyarakat madani adalah masyarakat yang maju 

bukan sahaja dari aspek kebendaan tetapi juga maju dari aspek kerohanian dan pemikiran bagi menghasilkan 

sebuah masyarakat yang selamat sejahtera. Mengasuh dan mendidik bukan sesuatu yang mudah.  Ibu merasa 

mudah hanya kerana kasih sayangnya yang membuatkannya saban hari merasa nikmat membesarkan anaknya 

dalam keadaan yang sukar. Tetapi hakikatnya membesarkan anak itu tidak pernah mudah. Sebaliknya tugas 

memelihara dan mendidik mereka kian mencabar hari demi hari khususnya dengan perubahan zaman kepada 

zaman industri teknologi 4.0 ini. 

Pendidikan dan Integrasi Nilai 

Secara amnya, pendidikan terbahagi kepada tiga bentuk iaitu (i) pendidikan formal, (ii) pendidikan informal 

dan (iii) pendidikan non-formal (Grajcevci & Shala, 2016). Namun ada juga penyelidik yang 

mengklasifikasikan kepada dua bentuk iaitu (i) pendidikan formal dan (ii) pendidikan tidak formal (Sarju, 

Hamzah dan Udin, 2010). Pendidikan formal merujuk kepada sistem pendidikan di sekolah bermula dari 

sekolah tadika, sekolah rendah, sekolah menengah, sekolah vokasional, matrikulasi dan institusi pengajian 

tinggi. Pendidikan formal ini biasanya mempunyai pengiktirafan dan persijilan. Pendidikan non-formal pula 

adalah sebaliknya dimana pendidikan non-formal merujuk kepada program dan proses pendidikan peribadi 

dan sosial yang terancang dan tersusun untuk anak muda. Perancangan direka bentuk untuk meningkatkan 

pelbagai kemahiran dan kecekapan, di luar kurikulum pendidikan formal. Pendidikan non-formal pula adalah 

apa yang berlaku di tempat-tempat seperti organisasi belia, kelab sukan dan kebudayaan serta dalam kumpulan 

masyarakat di mana orang dewasa dan golongan muda bertemu misalnya, untuk menjalankan projek bersama, 

bermain permainan, berbincang, melaksanakan pelbagai aktiviti seperti berkhemah, membuat aktiviti 

berkaitan muzik dan drama. Pencapaian pendidikan bukan formal biasanya sukar untuk disahkan, walaupun 

pengiktirafan sosial mereka meningkat. Pendidikan informal pula adalah proses pembelajaran sepanjang hayat 

di mana setiap individu memperoleh sikap, nilai, kemahiran dan pengetahuan dari pengaruh dan sumber 

pendidikan di persekitarannya sendiri dan dari pengalaman harian. Contohnya seperti belajar dari keluarga 

dan jiran, di pasar, di perpustakaan, di pameran seni, di tempat kerja dan melalui aktiviti bermain, membaca 

dan sukan. Media massa adalah media yang sangat penting untuk pendidikan informal, misalnya melalui 

drama dan filem, muzik dan lagu, debat di televisyen dan dokumentari. Belajar dengan cara ini selalunya tidak 

terancang dan tidak tersusun. Pendidikan formal, non-formal dan tidak formal adalah unsur pelengkap dan 

saling memperkukuhkan proses pembelajaran sepanjang hayat. 

Faktor Gejala Sosial 

Senario gejala sosial yang berlaku di negara kita semakin membimbangkan. Antaranya merempit, vandalisme, 

merogol, tidak menghormati orang tua, pembuangan anak, merogol, seks bebas dan sebagainya. Di media 

sering ditayangkan kes pembuangan anak yang berleluasa yang berpunca daripada kegiatan seks bebas dan 

mengakibatkan kelahiran anak tidak sah taraf. Mereka membuang anak tanpa belas kasihan dan peri 

kemanusiaan. Mereka sanggup membuang di tong sampah, di tandas awam, dan di longkang sehingga mayat-

mayat bayi tersebut dihurung semut. Sungguh menyedihkan perkara ini. Di mana sifat belas kasihan manusia 

ini? Hal ini berlaku disebabkan keruntuhan akhlak dalam kalangan remaja yang semakin serius dan perlu 

diambil penekanan terhadap isu ini. Kebanyakan isu yang berlaku ini melibatkan remaja masih berada di 

bangku sekolah menengah, dan sedang menuntut di intitusi pengajian tinggi. Remaja sekarang dilihat terlebih 

kehadapan dan terlalu “up to date” sehingga mengakibatkan mereka terjerumus ke dalam kancah kemaksiatan 

dan keruntuhan akhlak. Mereka ini dilihat lebih bijak dan berani dalam melakukan perkara yang melanggari 

ajaran agama berbanding melakukan amalan yang baik. Mereka bertindak atas nafsu dan keseronokan di dunia 

sebaliknya mengabaikan tuntunan di akhirat. Punca berlakunya kemaksiatan dan zina ini antaranya adalah 

lemahnya didikan dan pegangan agama yang rapuh, penyalahgunaan internet untuk melayari laman web lucah 

dan pengaruh daripada rakan sebaya yang mempunyai akhlak yang tidak baik. 

 Selain itu, isu bunuh diri juga sering terpapar di dada akhbar dan televisyen terutamanya ketika 

musim pandemik covid-19 ini. Kebanyakan manusia yang bertindak membunuh diri kerana meraka tidak 

sanggup menghadapi kegagalan dan berputus asa dengan kehidupan yang dijalani sepanjang covid-19 ini. 

Mereka bertindak demikian kerana merasakan tidak mengenali diri mereka sendiri dan kurang iman dalam 

diri. Berdasarkan dua isu yang dibincangkan, keruntuhan akhlak oleh remaja dan dewasa ini kesimpulannya 

adalah golongan remaja ini cenderung melakukan perbuatan tersebut kerana mereka kurang didikan agama. 

Mereka berpandangan bahawa pendidikan yang disediakan hanyalah cara untuk mereka memperoleh ilmu dan 

kemahiran untuk mendapat ganjaran material seperti pekerjaan yang baik dan gaji yang tinggi (Adam & 

Kassim, 2008). Golongan ini seharusnya tahu matlamat hidup mereka dan tujuan serta hikmah Allah 

menurunkan manusia di muka bumi ini untuk kehidupan. Menurut Said Nursi (2018), terdapat dua puluh 

sembilan ciri penting kehidupan yang perlu diperhati dan difahami kerana kehidupan merupakan tujuan besar 

dan hasil agung serta buah paling berharga bagi alam. Tujuan dan buah dari kehidupan adalah kehidupan yang 

abadi. Salah satu buahnya adalah syukur, ibadah, pujian, cinta kepada pemberi kehidupan, yaitu Allah. 

Ketahuilah bahawa mereka yang membatasi tujuan hidupnya pada kesenangan, kelalaian dan hawa nafsu, 

sesungguhnya telah meremehkan nikmat yang mahal tersebut; nikmat hidup, nikmat perasaan, dan akal. 

Badiuzzaman Said Nursi 

Badiuzzaman Said Nursi dilahirkan di Timur Turki pada tahun 1877M. Beliau dilahirkan dalam keluarga yang 

sederhana. Beliau memiliki keistimewaan dan kelebihan iaitu daya hafal dan interlektual yang luar biasa 

sehinggakan beliau mampu menghafal dan mempelajari kitab-kitab berkaitan ilmu tafsir, hadis, kalam, dan 

lain-lain dalam kajian Islam ketika umur 14 tahun. Dan kerana itulah beliau diberi gelaran “Badiuzzaman” 

oleh para ulama yang bermaksud orang yang mengangumkan sepanjang zaman. Beliau bukan sahaja 

mempelajari dan menghafal ilmu agama, malah beliau juga mempelajari ilmu sains seperti kimia, biologi, 

fizik, matematik, dan sebagainya. Beliau pernah berhasrah untuk mendirikan Madrasah az-Zahra (Universiti 

az-Zahra) yang mengabungkan ilmu agama dan sains. Namun hasrat tersebut gagal kerana berlakunya Perang 

Dunia 1.  

Kerajaan Turki Usmani runtuh dan diganti dengan Republik Turki yang baru pada tahun 1923M 

dengan sistem sekular. Pada masa ini, said nursi menulis “Koleksi Risalah Nur” yang terdiri dari 12 jilid 

antaranya al-Kalimat, al-Maktubat, al-Lamaat,as-Syuaat, dan al-Matsnawi al-‘Arabi an-Nuri. Dalam koleksi 

tersebut, beliau membahas berkenaan rukun-rukun iman, kepentingan ibadah, keikhlasan dalam beramal, dan 

persaudaraan. Misi beliau menulis koleksi risalah ini adalah untuk menyelamatkan iman masyarakat Turki dan 

umat manusia secara keseluruhan ketika terjadi sekularisasi yang sangat radikal. Said Nursi meninggal dunia 

pada tahun 1960 M. Meskipun beliau sudah tiada di dunia namun karya monumental (Koleksi Risalah Nur) 

ini masih diguna pakai dan menjadi rujukan sedunia. Karya tersebut juga telah diterjemah ke dalam lebih dari 

enam puluh bahasa di dunia antaranya bahasa Indonesia, Inggeris, Melayu, dan sebagainya (Yayasan Nur 

Semesta, 2013). 

Pendidikan Berkonsep Nilai oleh Badiuzzaman Said Nursi 

Keadaan umat Islam sekitar abad ke-20 Masihi amat mendukacitakan. Cabaran yang dilalui umat manusia 

ketika itu sungguh luar biasa. Akidah dan keimanan mereka diserang dari pelbagai penjuru dan sudut. 

Pemikiran sesat dan khurafat seperti sekularisme mula menyerang pemikiran umat Islam. Akibatnya umat dan 

negara  Islam semakin mundur dan terkebelakang. Hal ini bertambah celaru apabila pemerintah Barat mula 

mencampuri urusan negara Islam, sehingga salah seorang ahli politik British menyatakan,“Kita tidak boleh 

menguasai orang Islam selagi mana kita tidak memisahkan kitab mereka iaitu al-Quran daripada mereka”. 

Rentetan dari peristiwa inilah maka Bediuzzaman Said Nursi (1876-1960) bersumpah beliau akan 

membuktikan bahawa al-Quran merupakan matahari kerohanian dan tidak boleh dimusnahkan sama sekali. 

Beliau berazam untuk mengembalikan kegemilangan tamadun dan keilmuan Islam sebagaimana ketika 

pemerintahan khalifah Islam terdahulu. Turki menjadi negara moden dan sekular  pada awal abad ke-20.  Islam 

tinggal pada nama.  Namun apabila Risalah Nur (Nursi, 2000; 2011; 2012; 2014; Faiz, 2017) mula disebarkan, 

dalam masa yang singkat negara Turki kembali memegang nilai-nilai yang dipelajari dari tafsir tematik al-

Quran dengan kaedah pendidikan yang unik sehingga penyebarannya menjadi begitu luas ke serata Turki, 

Barat, Eropah dan Timur Tengah. Risalah Nur di Turki mula menyerap ke serata rumah di Turki.  Dunia 

melihat kejayaan Risalah Nur yang berjaya membangunkan masyarakat madani dalam tempoh yang singkat 

di akhir abad ke-20 selepas kejatuhan Khalifah Uthmaniah sewaktu sekularisme mula menghakis nilai dan 

kemajuan dikecapi dengan revolusi industri.  

Dalam masa yang sama di akhir abad ke-20 di Malaysia, Menteri Pendidikan Malaysia pada masa itu  

mempopularkan istilah masyarakat madani sebagai jalan menuju kemodenan dan peradaban Islam cara 

Malaysia. Konsep itu untuknya adalah cara 'memikirkan kembali dan memodenkan kembali kemodenan bagi 

masyarakat Muslim Malaysia yang akan memungkinkannya mempertahankan dan mengakomodasi nilai-nilai 

keagamaan ketika ia berubah menjadi masyarakat industri. Gerakan ini dilihat terkait dengan langkah untuk 

tidak mengulangi sejarah kejatuhan Empayar Uthmaniah Turki yang antara sebab kejatuhannya adalah kerana 

peradaban yang terhakis yang menimbulkan pelbagai kehancuran dari pengkhianatan dalaman sebelum Turki 

moden (Vahide, 2012) dengan sekularismenya secara drastik melenyapkan syiar dan nilai Islam dalam segenap 

aspek kehidupan.  

Malaysia mula melakar transformasi pendidikan dengan Falsafah Pendidikan Negara pada tahun 

1980an-1990an.  Nilai-nilai murni mula diperkenalkan samada sebagai subjek khusus Pendidikan Islam dan 

Moral mahupun secara bersepadu merentas kurikulum.  Hasil usaha kedua-dua negara ini jelas berbeza.  Turki 

dengan Risalah Nurnya berjaya diterjemahkan kepada lebih daripada 60 bahasa dan kepada lebih daripada 60 

negara (Yayasan Nur Semesta, 2013). Malaysia dengan Kurikulum Bersepadunya memperkenalkan enam 

belas nilai-nilai murni yang disepadukan dalam pengajaran dan diajar secara khusus melalui subjek Pendidikan 

Islam dan Moral di sekolah-sekolah.  Kajian menunjukkan hasrat penerapan nilai-nilai murni yang meluas 

tidak berjaya dilaksanakan pada tahap yang diharapkan.  Menurut Dr Ismail Sulaiman (2019), ramai lagi antara 

kita yang susah, malas dan tidak tahu mengucapkan ‘terima kasih’ apabila menerima pemberian seperti hadiah, 

pertolongan, perkhidmatan dan nasihat. Secara umumnya, masih ramai yang tidak mengamalkan nilai-nilai 

murni ini walaupun telah mempelajarinya di sekolah.  Tidak perlu lagi untuk menyentuh urusan pentadbiran 

negara dan politik.  Cukup jika urusan pendidikan dapat mengembalikan nilai dalam diri individu.  Risalah 

nur bukan sahaja dari segi kandungannya berjaya mententeramkan gejolak sosial dan kemanusiaan pada abad 

ke-20 itu dengan kandungan magnum opus Risalah Nur tetapi melalui pedagogi penyampaian risalah itu 

sendiri melalui pelbagai kaedah yang sampai ke akal dan hati setiap yang membacanya sehingga pembaca 

sejagat tidak kira bangsa dan agama memperoleh ketenangan mengamalkan ilmu yang diperoleh (Mohamad, 

2015; Keskin, 2019).   

Untuk sampai ke hati dan akal penyampaian nilai dari perspektif Risalah Nur dilihat melalui kaedah 

pendidikan yang berjaya diperibadikan untuk seseorang pelajarnya mencapai pembelajaran bermakna melalui 

teknologi terkini yang pelbagai. Menurut kajian penyelidikan oleh Rosseni, nilai-nilai yang boleh dan perlu 

diterapkan dalam pembentukan masyarakat madani dari perspektif risalah nur terbahagi kepada tiga bahagian 

iaitu i) akhlak mulia bagi seseorang individu; ii) kekuatan kerohanian bagi seseorang individu dan iii) 

masyarakat salaman (sejahtera). Nilai yang terkandung dalam 3 bahagian tersebut adalah nilai Cekal, Sabar, 

Yakin, Amalan Sunnah, Solat, Istiadzah, Bismillah, Bersederhana (Syukur, Tidak Membazir, Tidak Boros) 

dan serba sedikit tentang ketaatan dan kepatuhan kepada Allah. Nilai-nilai ini diperoleh daripada koleksi 

risalah nur yang berlandaskan Al-Quran dan Al-Sunnah. Nilai yang diperoleh dari kajian Rosseni (2021) 

berdasarkan panduan dari kitab Risalah Nur perlu menjadikan ia sebagai panduan hidup kita di zaman yang 

mencabar ini.  

KESIMPULAN 

Pendidikan berkonsepkan nilai semakin dipinggirkan dan kebanyakan ibu bapa lebih mementingkan 

pencapaian akademik anak-anak selari dengan kehendak zaman sekarang. Bagi mengatasi masalah sosial dan 

keruntuhan akhlak manusia ini, pendidikan perlulah diterapkan bermula dengan pendidikan secara informal 

dari ibu bapa dalam sebuah keluarga. Pendidikan diibaratkan seperti jantung dalam sesebuah peradaban, jika 

jantung tersebut berhenti berdegup maka tamatlah riwayat sesebuah tamadun manusia. Hal ini menunjukkan 

betapa pentingnya pendidikan dalam membentuk ketamadunan manusia yang berkualiti. Oleh itu disarankan 

agar pendidikan sedia ada dapat mengintegrasikan teknologi dengan memberi tumpuan kepada nilai-nilai yang 

telah terbukti praktikal untuk dilaksanakan berdasarkan Risale-i Nur magnum opus oleh karya Said Nursi 

Bediuzzaman. Oleh itu kita tidak hanya akan maju dengan teknologi dalam pendidikan tetapi juga 

menanamkan nilai-nilai yang baik ke dalam budaya kita ke arah masa depan yang lebih baik untuk keamanan 

global. 

Penghargaan 

Kami ingin mengucapkan setinggi-tinggi penghargaan dan terima kasih kepada semua pihak yang menyokong 

kajian kami, terutamanya Pusat Penyelidikan Pembudayaan STEM (Fakulti Pendidikan, Universiti 

Kebangsaan Malaysia) untuk pemberian Dana Pecutan Penerbitan (GUP-2020-020). Terima kasih juga kepada 

semua penyelidik dan pelajar di bawah projek dan Kumpulan Penyelidikan Pendidikan diPeribadikan. Segala 

bantuan dan  sokongan kewangan, intelektual, rohani, dan moral amat kami hargai. 

